
(Es gilt das gesprochene Wort)

Hektischi Ziite, alli chlaged über Stress. 

Gäbs ä Medikament, wo nu aanähernd ähnlichi sägensriichi Wirkig we e regelmäßigs Uusduurtraining auf alle Risikofaktore vo degenerative Herz-Chreislauf-Erchrankige hetti, me chööntis wohl chumm zahle! Drum lanciered mir hüüt do in Schaffhuuse ä wunderbars, verbindends und fröhlichs Mitteli, wo erscht no gratis isch und d'Gsundheitschöschte nid no wiiter i d'Höchi triibt. Und, Sie ahneds alli, s'Mitteli heisst "schwiiz bewegt", es chunnt nid vo Roche und au nid vo Novartis und es schtooht nüt, aber au gar nüt vo Näbedwirkige uf dä Packig!
Geschätzte Herr Stadtroot, liebe Peter

Liebi bewegti Schaffhuuserinnen und Schaffhuuser, liebi Sportlerinne und Sportler
D'Idee isch eigentlich ganz simpel und bestechend:

Gmeinde sind iiglade, gmeinsam mit Schule, Verein und wiitere Partner während 1 Wuuche lokali Sport- und Bewegigsaläss z' organisiere. D' Bevölkerig cha so bestehendi und au neui Aagebot rund um Sport und Bewegig känne lärne, nutze und sich meh bewege. Debii sammlet jedi Gmeind sogenannti "Bewegigsminute" und tritt im Duell gege e anderi Gemeind aa.
Ohne Fleiss und Schweiss kein Preis! heisst's doch so schöö. Jo, da schtimmt sicher, wänn me eifach uf em Sofa sitze bliibt, got natürlich gar nüt. Eigentlich giits aber kei einzigi Uusred zum uf Bewegig z'verzichte. Sie wüsseds: Überall cha me Bewegig in Alltag iibaue. Entscheidend isch immer d'Überwindig. Ich zum Biischpiil gang am liebschte bi strömende Räge verusse go jogge, guet aagleit und mit bsundere Vorfreud uf ä aaschlüssendi Duschi und en wärmende Tee noch em bewegte und bewegende Uusfluug i d'Natur mit üserm Hund.

Schaffhuuse isch sportlich ä tolli Region. Mit nationale Schpitzeverein we Kadette Schaffhuuse, em VC Kanti, em TTC Neuhuuse, em FC Schaffhuuse, em Ruederclub und em EHC Schaffhuuse usw. simmer für d'Grössi vo üsere Region sehr guet uufgschtellt. Diä Verein , - und au alli andere,  händ i dä Schaffhuuser Sportszene ä nid zu underschätzendi Vorbildwirkig. Juniorearbet würt grossgschriibe. D'Verein fördered die Junge und setzed do demit ä Zeiche für d'Zuekunft.

Ganz wichtig isch üs aber au dä Breitesport, dä Schuelsport und au üsers Jugend +Sport Engagement im Kanton.

Jo, Sport fasziniert und bringt Mänsche zäme. Sport führt zu Bewegig und Erfolgserlebnis. Wer Sport betriebt lernt vili spannendi Mänsche känne und übernimmt Verantwortig für sich sälber, aber au für anderi und fürs ganzi Sportteam. Sport fördert au d'Sozialkompetenz.

Gegesiitige Respekt, Anerkännig, Vertraue und Fairness sind wichtigi Faktore, um im Läbe Erfolg z'haa.
Ganz bsunders freu ich mich drüber, dass es dä Organisatore vom hütige Warm-up glunge isch, mit em Andy Sutz en üsserscht sympathische junge Sportsmaa und e gross Vorbild für üseri Jugend z'engagiere. Übrigens en Maa mit Zucker im Hirn. Worum ich da säge, chönd Sie dä Andy uf dä aaschlüssende Warm-up Rundi sälber frooge!
Wer sich nid bewegt und nu raschted, dä roschtet. Drum frisch auf, Bewegig schadet nüt! Ich freue mich sehr als für Sport zueständigs Regierigsmitglied über dä Effort vo dä Stadt Schaffhuuse und gratuliere herzlich zum sportliche Engagement. 
Es chliine Paradies bewegt sich - und da isch guet so!

